
Zəfər Günün mübarək, Azərbaycan!

Azərbaycan Respublikasının Prezidenti 
Zati-aliləri cənab İlham Əliyevə 

Hörmətli cənab Prezident!
Sizi və Azərbaycan xalqını 8 Noyabr – Zəfər Günü münasibətilə 

Beynəlxalq Türk Mədəniyyəti Təşkilatı (TÜRKSOY) adından və şəxsən 
öz adımdan ən səmimi duyğularımla təbrik edirəm. 

Zati-alinizin liderliyi ilə qazanılmış bu şanlı Zəfər Azərbaycan 
xalqının birlik və həmrəyliyini bütün dünyaya nümayiş etdirdi. 

Əminəm ki, qardaş Azərbaycanın gələcək inkişafında bu 
Qələbənin böyük töhfələri olacaq, Qarabağdakı dağıdılmış tarixi və 
mədəni mirasımız tezliklə Sizin rəhbərliyinizlə bərpa edilərək dünya 
mədəniyyətinə qovuşacaqdır. 

TÜRKSOY ilə Azərbaycan Respublikası arasında mədəniyyət 
sahəsindəki əlaqələrin daha da inkişaf etdirilməsini, Zati-alinizin müdrik 
və qətiyyətli rəhbərliyi ilə Azərbaycan xalqının daim müstəqillik və 
əmin-amanlıq şəraitində yaşamasını arzu edirəm. 

Hörmətlə, 
Düsen KASEINOV 

TÜRKSOY-un Baş katibi

Kambocanın Kralı Əlahəzrət 
Norodom Sihamoniyə

Əlahəzrət!
Ölkənizin milli bayramı – Müstəqillik Günü münasibətilə Sizə və 

Sizin simanızda bütün xalqınıza öz adımdan və Azərbaycan xalqı  
adından ən səmimi təbriklərimi və xoş arzularımı yetirirəm.

İnanıram ki, ölkələrimiz arasındakı ikitərəfli münasibətlər  
bundan sonra da dostluq məcrasında inkişaf edəcək, beynəlxalq 
təsisatlar, xüsusən də Qoşulmama Hərəkatı çərçivəsində əlaqələrimiz 
genişlənəcəkdir.

Bu əlamətdar gündə Sizə möhkəm cansağlığı, xoşbəxtlik, dost 
Kamboca  xalqına daim əmin-amanlıq və rifah arzulayıram.

Hörmətlə!
İlham ƏLIYEV  

Azərbaycan Respublikasının Prezidenti
Bakı şəhəri, 5 noyabr 2021-ci il

Azərbaycan bu qələbəyə, bu uğura 
30 il idi ki, yol gəlirdi. Bu uzun müddətdə 
ölkəmizin güc-qüdrəti üçün çox iş 
görülmüşdü. Ümummilli lider Heydər 
Əliyevin təməlini qoyduğu ordumuz 
dahi şəxsiyyətin müdrik varisi Prezident 
İlham Əliyev tərəfindən modernləşdirilən 
Silahlı Qüvvələrə çevrilmişdi. Dövlətimizin 
başçısı münaqişənin davam etdiyi illərdə 
uzaqgörənlik və təmkinlə diplomatik 
sahədə təxirəsalınmaz tədbirlər 
reallaşdırmışdı, iştirakçısı olduğu 
ən yüksək beynəlxalq mərasimlərin 
tribunalarından Qarabağ həqiqətlərini 
dünyaya bəyan etmiş, aparıcı dövlətlərin 
rəhbərlərinin diqqətinə bu bölgənin 
ölkəmizin əzəli torpağı olduğunu və 
işğaldan azad edilməsinin labüdlüyünü 
çatdırmışdı. Nəhayət, respublikamızda 
möhkəm, sarsılmaz xalq-Prezident-ordu 
birliyi yaradılmışdı. 

Azərbaycan torpaqlarımızın işğaldan 
azad edilməsi üçün ilk gündən bu 
problemin həllində sülh danışıqlarına 
üstünlük verdi. Birinci Qarabağ 
müharibəsində öz torpaqlarının 20 
faizini itirən Azərbaycan Respublikası 
əsasən 1994-cü ildə imzalanan Bişkek 
protokolundan sonra Ermənistanla 
BMT Təhlükəsizlik Şurasının işğalçı 
qüvvələrin qeyd-şərtsiz Azərbaycan 
torpaqlarından çıxarılmasını nəzərdə 
tutan dörd qətnaməsinin icrası üçün 
müxtəlif beynəlxalq qurumlar çərçivəsində 
uzunmüddətli diplomatik danışıqlar 
apardı. Lakin bu sülh təşəbbüsləri  
2018-ci ildə Ermənistanda baş verən 
inqilab nəticəsində hakimiyyətə gələn 
Nikol Paşinyanın “Qarabağ Ermənistandır 

və nöqtə” kimi populist bəyanatları və 
Azərbaycanın işğal olunmuş ərazilərinə 
ardıcıl qanunsuz səfərləri kimi təxribatçı 
xarakter daşıyan hərəkətləri səbəbindən 
uğursuzluqla başa çatdı. 

Təxribatçı əməllərin sayı isə sürətlə 
artırdı. Məsələn, 2019-cu ilin mart ayında 
Ermənistanın müdafiə naziri David 
Tonoyan ABŞ-da rəsmi səfərdə olarkən, 
“yeni torpaqlar uğrunda yeni müharibə” 
çağırışı etdi. Tonoyanın bəyanatı təmas 
xəttində bir sıra hərbi təxribatlarla 
müşayiət olundu. Ermənistan silahlı 
qüvvələrinin bölmələri 2020-ci ilin iyul 
ayında Azərbaycan-Ermənistan dövlət 
sərhədinin Tovuz istiqamətində əlverişli 
mövqeləri ələ keçirmək məqsədilə 
artilleriya atəşindən istifadə edərək 
hücuma keçməyə cəhd göstərsə də, 
buna müvəffəq ola bilmədi. Avqust 
ayında təmas xəttinin Goranboy rayonu 
istiqamətində Ermənistan ordusunun 
diversiya-kəşfiyyat qrupu yenidən təxribat 
törətməyə cəhd göstərdi, lakin görülən 
tədbirlər nəticəsində diversiya qrupu itki 
verərək geri çəkildi və qrupun komandiri 
baş leytenant Qurgen Alberyan əsir 
götürüldü. 

Birbaşa hərbi təxribatlarla yanaşı, 
Ermənistan tərəfindən beynəlxalq hüquq 
prinsiplərinə zidd olaraq Azərbaycan 
Respublikasının işğal altındakı ərazilərinə 
çox sayda YPG, PKK terrorçularının, 
o cümlədən, Beyrut limanındakı 
partlayışlardan sonra minlərlə Livan 
ermənilərinin köçürülməsi münaqişəni 
daha da alovlandırdı. 

Yaranmış gərginlik 2020-ci ilin 
avqust ayının sonlarında Ermənistan baş 

nazirinin həyat yoldaşı Anna Hakopyanın 
Azərbaycanın işğal altındakı ərazilərində 
qeyri-leqal olaraq təşkil olunmuş hərbi 
təlimdə iştirakını ictimailəşdirməsi ilə 
pik həddə çatdı. Ermənistan tərəfinin bu 
qəbildən olan səmərəsiz və təhrikedici 
bəyanatları və hərəkətləri bir sıra 
tədqiqatçılar tərəfindən danışıqlar 
prosesindən tamamilə imtina kimi 
qiymətləndirildi.

Azərbaycan Prezidenti İlham Əliyev 
2020-ci il sentyabrın 25-də BMT Baş 
Assambleyasının 75-ci sessiyasının 
ümumi debatlarında videoformatda 
çıxışında Ermənistanın təxribatları 
nəticəsində azərbaycanlı hərbçilərin və 
76 yaşlı mülki vətəndaşın həlak olması, 
habelə mülki infrastruktura vurulan ciddi 
ziyan barədə məlumat verdi. O cümlədən, 
Azərbaycan Prezidenti iyulun 17-dən 
etibarən sentyabr ayına qədər hərbi yük 
təyyarələri ilə Ermənistana min tondan 
artıq silah-sursat və hərbi avadanlığın 
daşındığını bildirdi. Sözügedən tədbirdə 
Türkiyə Prezidenti Rəcəb Tayyib 
Ərdoğan Azərbaycanın ərazi bütövlüyünü 
dəstəkləyən çıxış etdi. 

Azərbaycan Prezidentinin köməkçisi-
Prezident Administrasiyasının xarici siyasət 
məsələləri şöbəsinin müdiri Hikmət Hacıyev 
sentyabrın 27-də saat 6 radələrində 
Ermənistan Silahlı Qüvvələrinin atəşkəs 
rejimini kobud şəkildə pozması ilə bağlı 
bəyanat yaydı. Həmin gün Azərbaycan 
Silahlı Qüvvələri erməni təxribatlarının 
qarşısını almaq üçün əks-həmlə 
əməliyyatlarına başladı və respublika 
ərazisində hərbi vəziyyət elan olundu.

(ardı 9-cu səhifədə)

Vətən müharibəsində 
Azərbaycan xalqının əzmi 
və iradəsi, iqtisadi gücü, 
müasir ordu quruculuğu 
və xalq-iqtidar birliyi 
ölkəmizin qələbəsini təmin 
edən mühüm amillər oldu. 
Ulu əcdadlarımızın zəngin 
dövlətçilik və hərb tarixindən 
ilhamlanan Azərbaycan xalqı 
daha bir şanlı qəhrəmanlıq 
salnaməsi yazaraq, özünün 
qalib xalq olduğunu bütün 
dünyaya sübut etdi və düşmən 
üzərində tarixi zəfər çaldı.

İlham ƏLİYEV 
Azərbaycan Respublikasının 

Prezidenti

Azərbaycan zəfəri ilə 
adını tarixə yazdı
Prezident, Silahlı Qüvvələrin Ali Baş Komandanı İlham Əliyevin 

rəhbərliyi ilə ordumuz Ermənistanın ardıcıl təxribatlarının, yeni işğal 
planlarının qarşısını almaq, işğal altındakı torpaqlarımızı azad etmək 

məqsədilə 2020-ci il sentyabrın 27-dən başladığı və 44 gün davam edən 
zəfər yürüşündə möhtəşəm Qələbə əldə etdi. 

Azərbaycan bayrağı 

Azərbaycan Prezidenti İlham Əliyev İkinci Qarabağ 
müharibəsindən sonra işğaldan azad edilmiş 
şəhərlərimizdə dəfələrlə Dövlət Bayrağımızın qarşısında 

baş əydi, diz çökdü, onu öpdü və sonra həmin ərazidə əbədi 
dalğalandırmaq üçün göylərə qaldırdı. Bu, həmin sərkərdədir 
ki, cəmi 44 gündə Ermənistan rəhbərliyini və generalitetini baş 
əyməyə məcbur etmiş, Ermənistan dövlətini diz çökdürmüşdü.

(ardı 9-cu səhifədə)

9 Noyabr Azərbaycanın Dövlət Bayrağı Günüdür

qürur 
mənbəyimiz, 
canımız, 
ürəyimizdir

Azərbaycan Respublikasının Prezidenti 
Zati-aliləri cənab İlham Əliyevə 

Möhtərəm cənab Prezident! 
Sizi Azərbaycan Respublikasının Zəfər Günü münasibətilə 

ürəkdən təbrik edirəm.
İkinci Qarabağ müharibəsi Azərbaycan Ordusunun şanlı Qələbəsi 

ilə başa çatdı. Bu Qələbə nəticəsində ölkəmizin ərazi bütövlüyü bərpa 
edildi, xalqımıza inam gəldi. Tarixi Zəfər Sizin uzun illər Azərbaycanın 
ərazi bütövlüyü uğrunda apardığınız mübarizə, diplomatik fəaliyyətiniz 
və ordu quruculuğu nəticəsində mümkün oldu.  

Hazırda Qarabağ bölgəsində qarşıda böyük bərpa işləri durur. 
Füzuli Beynəlxalq Hava Limanının qısa zamanda tikilib istifadəyə 
verilməsi göstərdi ki, Sizin rəhbərliyiniz altında aparılan bərpa işləri 
böyük sürətlə həyata keçirilir və ölkəmizin ayrılmaz hissəsi olan Qa-
rabağ bölgəsi dünyanın ən gözəl guşəsinə, respublikamızın mənəvi 
paytaxtına çevrilir. 

Hörmətli cənab Prezident, Sizə möhkəm cansağlığı, xoşbəxtlik, 
işlərinizdə böyük uğurlar arzulayıram. 

Hörmətlə, 
Asəf HACIYEV 

Qara Dəniz İqtisadi Əməkdaşlıq Təşkilatının  
Parlament Məclisinin Baş katibi

Hərbi Prokurorluğun mətbuat 
xidmətindən AZƏRTAC-a bildiriblər ki, 
mərasim iştirakçıları əvvəlcə Hərbi Pro-
kurorluğun inzibati binasında yerləşən 
“Heydər Əliyev guşəsi”ndə Azərbaycan 
xalqının ümummilli lideri Heydər Əliyevin 
büstü önünə gül dəstələri düzərək, böyük 
şəxsiyyətin əziz və unudulmaz xatirəsinə 
olan dərin ehtiramlarını ifadə ediblər.

Tədbirdən öncə mərasim iştirak-
çıları ölkəmizin müstəqilliyi və ərazi 
bütövlüyü uğrunda canlarını fəda etmiş 
şəhidlərimizin əziz və unudulmaz xatirəsini 
bir dəqiqəlik sükutla yad edib, bütün 
qazilərə şəfa diləyiblər.

Azərbaycan Respublikası Baş pro-
kurorunun müavini – Azərbaycan Res-
publikasının Hərbi prokuroru, ədliyyə 
general-leytenantı Xanlar Vəliyev tədbiri 
açıq elan edərək mərasim iştirakçıları-
nı 8 Noyabr - Zəfər Günü münasibətilə 
təbrik edərək onlara xoş arzularını 
bildirib. Hərbi prokuror qeyd edib ki, 
müasir müstəqil Azərbaycanın memarı 
və qurucusu ulu öndər Heydər Əliyevin 
uzaqgörən siyasətini dövrün tələblərinə 
uyğun uğurla davam etdirən Prezident 
İlham Əliyevin yüksək erudisiyası, dərin 
düşüncəsi, mükəmməl siyasi strate-
giyası, sarsılmaz qətiyyəti, yorulmaz 
fəaliyyəti ilə xalqın müdrikliyinin və 
əzmkarlığının vəhdəti sayəsində bütün 
dünyada baş verən neqativ proseslərə, 
o cümlədən Yer kürəsini bürüyən ko-
ronavirus (COVID-19) pandemiyasına 
və 44 günlük döyüş əməliyyatlarına 
rəğmən, dövlətimiz hərtərəfli qüdrətlənir 
və əhalinin rifahının daha da yaxşılaş-
dırılması prosesinin davamlılığı uğurla 
təmin edilir. Hərbi prokuror Xanlar Vəliyev 
vurğulayıb ki, ölkəmizin hərtərəfli inki-
şaf edərək daha da qüdrətlənməsində 
və qazanılan ardıcıl uğurlarda, eləcə 
də dövlətimizin beynəlxalq əlaqələrinin 
genişləndirilməsində Azərbaycan Respub-
likasının Birinci vitse-prezidenti Mehriban 
xanım Əliyevanın hərtərəfli fəaliyyəti 
mühüm əhəmiyyət kəsb etməkdədir.

Ölkəmizin sürətli inkişafının Silahlı 
Qüvvələrin qüdrətlənməsinə də rəvac 
verdiyini deyən ədliyyə general-leytenantı 
Xanlar Vəliyev bildirib ki, son illər Prezident, 
Ali Baş Komandan İlham Əliyevin yüksək 
diqqət və qayğısı sayəsində Silahlı 
Qüvvələrimizin maddi-texniki bazası 
əhəmiyyətli dərəcədə möhkəmləndirilib, 
arsenalı ən müasir silah-sursat, hərbi 
texnika və digər avadanlıqla bir qədər də 
zənginləşdirilib, həmçinin hərbçilərin sosial 
vəziyyəti davamlı yaxşılaşdırılıb, mənəvi-
psixoloji hazırlıq səviyyəsi və döyüş 
əhval-ruhiyyəsi artırılıb, bir sözlə müasir 
tələblərə tam cavab verən, istənilən döyüş 
tapşırığını ən yüksək səviyyədə yerinə 
yetirməyə qadir olan Azərbaycan Silahlı 
Qüvvələri formalaşıb. Təsadüfi deyil ki, 
ötən illərdə olduğu kimi, “Global Firepo-
wer” hərbi-analitika təşkilatının dünya 

ölkələri ordularının gücü ilə bağlı hazır-
ladığı son hesabatında da Azərbaycan 
Ordusu Cənubi Qafqaz regionunun ən 
güclü ordusu reytinqini qoruyub saxla-
yıb. Qeyd olunanlar hərbi uğurlarımızı 
şərtləndirib və nəticədə düşmənin 27 
sentyabrdan başlayaraq törətdiyi növbəti 
təxribatların qarşısının alınması zamanı 
gedən döyüşlərdə müdrik və qətiyyətli Ali 
Baş Komandanın rəhbərliyi ilə Azərbaycan 
Silahlı Qüvvələri öz gücünü, qüdrətini və 
yüksək döyüş hazırlığını, hərbçilərimiz 
isə peşəkarlığını və qəhrəmanlığını əyani 
şəkildə sübut edərək zəfərlərimizi və 44 
günlük haqq savaşındakı tarixi qələbəmizi 
təmin edib.

Qazanılan möhtəşəm Qələbədən bəhs 
edən Xanlar Vəliyev Vətən müharibəsində 
müzəffər Ali Baş Komandan İlham 
Əliyevin rəhbərliyi ilə damlası düşmənin 
bütövlükdə vücudundan dəyərli olan qan-
ları ilə şanlı tarix yazan vətən oğullarının 
qəhrəmanlığından, Silahlı Qüvvələrimizin 
misilsiz rəşadətindən, hərbçilərimizin 
şücaətindən, xalqımızın mübarizliyindən, 
prokurorluq, o cümlədən hərbi prokuror-
luq əməkdaşlarının xidməti vəzifələrini 
layiqincə icra etmələrindən danışaraq əldə 
olunan uğurları Prezident-Xalq birliyinin 
şərtləndirdiyini xüsusi vurğulayıb. Millətinə 
xidməti həyat amalına çevirmiş İlham 
Əliyevin xalq qarşısında verdiyi vədləri 
əməlləri ilə hər zaman doğrultduğunu qeyd 
edən Hərbi prokuror Xanlar Vəliyev bildirib 
ki, müasir Azərbaycanın tarixinə ən uğurlu 
il kimi düşən 2020-ci ildə müdrik rəhbər 
hərbi və siyasi-diplomatik yolla ölkəmizin 
tarixi ərazilərini işğaldan azad etməklə, 
növbəti vədini də yerinə yetirdi. Vətən 
müharibəsindəki misilsiz qələbəmiz ölkə 
başçısının yürütdüyü siyasətin alternativ-
siz olduğunun növbəti təzahürüdür.

Ədliyyə general-leytenantı Xanlar 
Vəliyev, həmçinin qeyd edib ki, müharibə 
əlillərinin və şəhid ailələrinin sosial 
müdafiəsi və onların rifahının yaxşılaş-
dırılması daim dövlət siyasətinin prioritet 
istiqamətlərindən olub, bu istiqamətdə 
geniş dövlət dəstəyi mexanizmləri forma-
laşdırılıb. Qürurverici və sevindiricidir ki, 
ölkəmizdə şəhid ailələrinə və müharibə 
əlillərinə hər zaman dövlət səviyyəsində 
böyük diqqət və qayğı göstərilib, onlar 
müxtəlif növ dövlət təminatı ilə təmin 
ediliblər. Bu diqqət və qayğının təməli 
xalqımızın ümummilli lideri Heydər Əliyev 
tərəfindən qoyulub. Son illərdə ölkəmizdə 
şəhid ailələrinin və müharibə əlillərinin so-
sial müdafiəsinin daha da gücləndirilməsi, 
o cümlədən bu qəbildən olan insanla-
rın sağlamlıq, reabilitasiya və yaşayış 
şəraitinin yaxşılaşdırılması üçün mühüm 
tədbirlər həyata keçirilib və bu istiqamətdə 
işlər uğurla davam etdirilir. Azərbaycan 
Respublikasının ərazi bütövlüyünün, 
müstəqilliyinin və konstitusiya quruluşunun 
müdafiəsi ilə əlaqədar əlil olmuş şəxslərin 
və şəhid ailələrinin sosial-məişət şəraitinin 

yaxşılaşdırılması, eləcə də, şəhid ailələri 
üçün verilən prezident təqaüdünün artırıl-
ması məqsədilə qısa zaman ərzində ölkə 
rəhbərinin ard-arda bir neçə fərman və 
Sərəncam imzalaması bu zümrədən olan 
insanlara göstərilən diqqət və qayğının 
bənzəri olmayan ən yüksək göstəricisi 
olub. Təsadüfi deyil ki, dövlətimizin baş-
çısının 2018-ci il prezident seçkilərindən 
sonra imzaladığı ilk fərman da şəhid 
ailələrinin sosial müdafiəsi ilə bağlı olub. 
Azərbaycan Respublikasının Prezidenti 
İlham Əliyevin və Birinci vitse-prezident 
Mehriban xanım Əliyevanın mütəmadi 
olaraq şəhid ailələri və müharibə 
əlilləri ilə görüşmələri, onların qayğı və 
problemləri ilə maraqlanmaları, onlara 
hərtərəfli dəstək göstərmələri, mənzil və 
avtomobillər təqdim etmələri bu qəbildən 
olan insanlara dövlət səviyyəsində verilən 
yüksək dəyərin və göstərilən böyük 
qayğının təzahürüdür. Ədliyyə general-
leytenantı Xanlar Vəliyev vurğulayıb ki, 
Azərbaycan dövlətinin ərazi bütövlü-
yünün, müstəqilliyinin və konstitusiya 
quruluşunun müdafiəsi üçün mübarizəyə 
qalxmaqla mərdlik göstərmiş, əlil olmuş 
şəxslərə və canlarını qurban verməklə 
şəhidlik zirvəsinə ucalmış vətən övladla-
rının ailələrinə mənəvi və maddi dəstək 
göstərilməsi üçün tədbirlər müntəzəm 
olaraq davam etdirilir. Bu müqəddəs mis-
siyanın həyata keçirilməsində prokurorluq, 
o cümlədən hərbi prokurorluq orqanlarının 
əməkdaşları da iştirak edir və bundan 
sonra da iştirak edəcəklər.

Hərbi prokuror Xanlar Vəliyev Vətən 
müharibəsində iştirak etməklə xidməti 
vəzifələrini layiqincə icra edən şəxslərə 
dərin təşəkkürünü bildirərək qeyd edib 
ki, Azərbaycan Prezidentinin müvafiq 
sərəncamları ilə Vətən müharibəsi işti-
rakçılarının müxtəlif orden və medallarla 
təltif olunması onların xidmətinə dövlət 
səviyyəsində verilən yüksək dəyərin 
təcəssümüdür.

Müdafiə Nazirliyinin inspektorlar qrupu-
nun inspektoru, ehtiyatda olan polkovnik 
Abdulla Qurbani Vətən müharibəsindən, 
müzəffər Ali Baş Komandanın rəhbərliyi 
ilə əldə olunan tarixi Qələbədən, eləcə 
də 44 günlük döyüşlərdə Hərbi Proku-
rorluğun özünəməxsus rolundan, Si-
lahlı Qüvvələrlə, o cümlədən Müdafiə 
Nazirliyi ilə birgə qarşılıqlı səmərəli 
fəaliyyətindən bəhs edib. A.Qurbani Vətən 
müharibəsində iştirak edən şəxslərə, 
o cümlədən qazilərə göstərilən diqqət 
və qayğıya görə Hərbi Prokurorluğun 
kollektivinə dərin minnətdarlığını bildirib.

Sonra Azərbaycan Vətən Müharibəsi 
Veteranları İctimai Birliyinin sədri Füzuli 
Rzaquliyev çıxış edərək, Prezident İlham 
Əliyevin rəhbərliyi ilə qazanılan möhtəşəm 
Qələbədən, xalqımızın qəhrəmanlığından, 
hərbçilərimizin şücaətindən, həmçinin 
Vətən müharibəsində Hərbi Prokurorluq 
əməkdaşlarının xidməti vəzifələrini və 
vətəndaşlıq borclarını layiqincə yerinə 
yetirmələrindən danışıb. O, haqq sava-
şında iştirak edən şəxslərə, o cümlədən 
qazilərə göstərilən diqqət və qayğıya görə 
Hərbi Prokurorluğun kollektivinə böyük 
təşəkkürünü ifadə edib.

Hərbi Prokurorluqda Vətən müharibəsinin 
iştirakçıları və qazilərlə görüş keçirilib

8 Noyabr - Zəfər Günü münasibətilə noyabrın 5-də Azərbaycan 
Respublikasının Hərbi Prokurorluğunda Müdafiə Nazirliyinin, Dövlət 
Sərhəd Xidmətinin və Daxili İşlər Nazirliyinin Daxili Qoşunlarının Vətən 
müharibəsində iştirak etmiş hərbi qulluqçuları, o cümlədən qazilər ilə 
görüş keçirilib.

(əvvəli 1-ci səhifədə)
Beləliklə, ordumuz ötən il sen

tyabrın 27-dən başladığı əks-hücum 
əməliyyatları nəticəsində işğal altında 
olan ərazilərimizi düşməndən təmizlədi. 
Bununla da Azərbaycan Dağlıq Qara-
bağ münaqişəsinin həlli ilə bağlı BMT 
Təhlükəsizlik Şurasının 822, 853, 874 
və 884 saylı qətnamələrinin Ermənistan 
tərəfindən yerinə yetirilməsinə nail oldu. 

İşğal olunmuş ərazilərimizdə ermənilər 
tərəfindən möhkəmləndirilmiş hərbi 
mühəndis-istehkam qurğuları Azərbaycan 
Ordusunun əks-hücumu nəticəsində dar-
madağın edildi, Füzuli, Cəbrayıl, Zəngilan, 
Qubadlı, Kəlbəcər, Laçın, Ağdam və 
Hadrut azad edildi. Bütövlükdə, 5 şəhər, 
4 qəsəbə və 300-ə yaxın kəndin ərazisi 
hərbi yolla düşmən qruplaşmalarından 
təmizləndi. 

Azərbaycanın qədim mədəniyyət beşiyi 
sayılan və hər bir azərbaycanlının qəlbində 
qürur və iftixar simvolu olan Şuşa şəhəri 
düşmən əsarətindən qurtuldu. İşğal altın-
dakı ərazilərimizdə qalmış çoxsaylı qədim 
tarixi abidələr, o cümlədən Yer üzündə ilk 
insan məskənlərindən biri sayılan qədim 
Azıx mağarası erməni vandalizmindən 
xilas edildi. İranla dövlət sərhədlərimizin 
uzun müddət ərzində nəzarətdən çıxmış 
130 kilometrlikdən çox hissəsi yenidən 
bərpa olundu və Sərhəd Qoşunlarımızın 
mühafizəsinə qaytarıldı.

*** 

Vətən müharibəsində Azərbaycan 
az itki ilə böyük uğura imza atdı. Ötən il 
oktyabrın 4-də Cəbrayıl azad edildikdən 
sonra Ermənistan ordusu cəbhənin cənub 
istiqamətində sonrakı döyüşlərin də 
gedişinə təsir göstərən uğursuz həmləyə, 
Azərbaycan Ordusunun 2016-cı ilin 
aprelində düşməndən təmizlədiyi Lələtəpə 
yüksəkliyini geri almağa çalışdı. Əks-
hücum cəhdi nəticəsində Ermənistan 
hərbi birləşmələrinin bir tank polku sıradan 
çıxarıldı, 800-dən çox hərbçisi məhv 
edildi (ümumilikdə yaralılarla birlikdə 
1500-2000-ə qədər itki verildi) və həmin 
uğursuz cəhddən sonra işğalçı cəbhənin 
cənub istiqamətində salamat qalan texni-
kanı da atıb qaçdı. 

Başlanğıcda bir sıra kəndləri və strateji 
körpüləri işğaldan azad etdikdən sonra 
Azərbaycan Silahlı Qüvvələri oktyabrın 
22-də Qarabağın İranla cənub sərhədini 
düşməndən tamamilə təmizlədi və oktyab-
rın 23-də Laçın dəhlizinə doğru irəliləməyə 
başladı.

Laçın dəhlizi Qarabağdakı qondarma 
qurumla Ermənistanı birləşdirən yeganə 
böyük (digərləri ilə müqayisədə) magis
tral yol idi. Ən yaxın coğrafi yeniləmələr 
göstərirdi ki, həmin gün Azərbaycan hərbi 
qüvvələri Laçın magistral yolunu kəsmək 
üçün yalnız 10 kilometr məsafədə idi. Ma-
gistral yola nəzarət Ermənistandan yana-
caq, döyüş sursatı və hərbi möhkəmlətmə 
ehtiyatlarının qarşısını alacaqdı. 
Azərbaycan ənənəvi olaraq gün ərzində 

hərbi karvanların qarşısını almaq üçün 
artilleriya, minaatan və hətta birbaşa atəş 
və ya idarə olunan raketlərlə Ermənistan 
ordusuna zərbələr endirdi.

Davam edən müharibə ərzində okt-
yabrın 4-də Cəbrayıl, 17-də Füzuli, 20-də 
Zəngilan, 25-də Qubadlı və noyabrın 8-də 
Şuşa şəhəri düşməndən təmizləndi. 

Bununla da Azərbaycan, Rusiya və 
Ermənistan rəhbərləri tərəfindən imza-
lanan birgə Bəyanatın qüvvəyə minməsi 
ilə münaqişənin hərbi fazası başa çatdı. 
Bəyanata uyğun olaraq, dekabrın 1-dək 
isə üç rayon-Laçın, Ağdam və Kəlbəcər 
Azərbaycana təhvil verildi. Naxçıvan 
Muxtar Respublikası ilə Azərbaycanın qərb 
rayonlarını birləşdirən yeni nəqliyyat kom-
munikasiyalarının inşasının təmin edilməsi 
elan edildi. 

Beləliklə, ermənilərin Cənubi Qafqa-
za köçürülməsindən və torpaqlarımızda 
kompakt yaşamağa başladığı vaxtdan 
keçən təxminən 200 illik bir dövrdə 
ərsəyə gətirdikləri və “dənizdən-dənizə 
böyük Ermənistan” kimi mifik təsəvvürlərə 
əsaslanan milli ideyası Azərbaycan reallıq-
ları ilə toqquşmada darmadağın oldu. 

*** 
Azərbaycan Ordusu 44 günlük 

müharibə ərzində “Harop” zərbə pilotsuz 
aparatlarından, o cümlədən İsraillə birgə 
Azərbaycanda istehsal olunan “Zərbə” 
dronlarından və digər PUA-lardan, o 
cümlədən, “Bayraktar TB2” zərbə pilot-
suz təyyarələrindən geniş istifadə etdi. 

Təkcə “Bayraktar TB2” dronları vasitəsilə 
Azərbaycan Ermənistanın bir milyard dollar 
dəyərində hərbi texnikasını sıradan çıxart-
dı. Azərbaycan pilotsuz “An-2” təyyarələrini 
Ermənistanın hava hücumundan müdafiə 
sistemlərinin mövqe rayonlarını aşkar-
lamaq üçün səmərəli şəkildə tətbiq etdi. 
Azərbaycan Ordusunun bu unikal fəndi 
dünya hərb tarixində yenilik kimi qəbul 
edildi. 

Döyüş əməliyyatlarının gedişində 
Ermənistan Müdafiə Nazirliyi az qala 
hər gün “Azərbaycan qırıcı-bombard-
mançılarının vurulduğu” haqda raport-
lar verirdi. Hərbi əməliyyatların ilk 2-3 
həftəsindən sonra onların “vurduqları hərbi 
təyyarələrin” sayı onlarla ölçülürdü. Lakin 
daha sonra üzə çıxdı ki, Ermənistanın 
hava hücumundan müdafiə sistemləri 
Azərbaycanın pilotsuz “An-2” təyyarələrini 
vurur və nəticədə öz mövqe rayonunu üzə 
çıxarır. Ardınca Azərbaycan Ordusu həmin 
hava hücumundan müdafiə sistemini məhv 
edir.

Dronlar həm düşmənin texnikası-
na və canlı qüvvəsinə dəqiq zərbələrin 
endirilməsi, həm artilleriya atəşini korreksi-
ya etmək və kəşfiyyat aparmaq məqsədləri 
ilə tətbiq olundu. Azərbaycan Ordusu 
pilotsuz aparatlardan müxtəlif məqsədlər 
üçün istifadə etdi. 

*** 
İkinci Qarabağ müharibəsində 

Azərbaycan Ordusunun sıradan çıxartdığı 

və ya qənimət kimi götürdüyü Ermənistana 
məxsus hərbi texnikanın dəyərinin mini-
mum qiymətləndirmə ssenarisi əsasında 
ən azı 3,8 milyard ABŞ dolları dəyərində 
olduğu, 10 mindən çox canlı qüvvəsinin 
məhv edildiyi bildirilib. 

Qırx dörd gün davam edən müharibə 
nəticəsində Ermənistan 10 ədəd S-300, 
habelə onun taktiki-döyüş vasitələri, 366 
tank, 352 müxtəlif çaplı top, 22 ədəd PUA, 
5 Su-25 təyyarəsi və 50 Tor, Osa, Kub, 
Kruq modelli zenit-raket kompleksindən 
məhrum olunub. Eyni zamanda, düşmənin 
döyüş əməliyyatları çərçivəsində xüsu-
si əhəmiyyətə malik 97 ədəd Qrad, 4 
ədəd Smerç, 2 Uraqan, 1 Tos odsaçan, 
2 Uraqan, 1 ədəd Yars, Toçka-U, ballistik 
raketlər, Elbrus raket kompleksləri də məhv 
edilib. Xüsusi müdafiə qabiliyyəti üçün 
mühüm əhəmiyyət kəsb edən radioloka-
siya stansiya və vasitələri, xüsusi döyüş 
qərargahları və silah-sursat anbarları da sı-
radan çıxarılmaqla Ermənistanın müharibə 
qabiliyyəti tamamilə məhv olunub. 

Darmadağın edilən hərbi texnikanın 
içərisində iqtisadi gücünün, hərbi imkan-
larının və beynəlxalq qanunvericiliyin 
Ermənistanın əldə etməsinə heç bir halda 
imkan vermədiyi silah kompleksləri möv-
cuddur. Belə silahlara örnək olaraq, dəyəri 
yüz milyonlarla dollarla ölçülən S-300 
sistemləri, satışı və istifadəsi qadağan 
olunan ballistik sistemləri, “Elbrus” raket 
kompleksləri xüsusi qeyd olunmalıdır. Bu 
baxımdan, hərbi xərcləmələr üzrə hesabla-

malar və iqtisadi göstəricilər Ermənistanın 
hazırkı hərbi büdcəsinin xərc istiqamətləri 
vasitəsi ilə hərbi infrastrukturu bərpa 
etməyə təxminən 38 il vaxt lazım olduğunu 
göstərir.

*** 
Azərbaycan Ordusu guya münaqişənin 

hərbi həllinin olmaması haqqında 
beynəlxalq qurumlar tərəfindən beynəlxalq 
ictimai fikirdə formalaşdırılmış mifi dar-
madağın edərək, savaş yolu ilə doğma 
yurd-yuvalarından didərgin düşən 1 milyon 
məcburi köçkünün Vətən həsrətinə son 
qoydu, 12 min kvadrat kilometr ərazini 
ölkənin iqtisadi fəaliyyət dövriyyəsinə 
qaytardı, yeraltı-yerüstü sərvətlərimizin 
talanmasını dayandırdı. 

İkinci Qarabağ müharibəsi Azərbaycan 
Ordusunun dünyada hərbi əməliyyatların 
planlaşdırılmasının, həyata keçirilməsinin 
və yekunlaşdırılmasının yeni texnologiyala-
ra əsaslanan ilk praktik nümunəsini bütün 
dünyaya göstərdi. Bu savaş xalqımızın 
mətin iradəyə malik olduğunu, milli ideya 
ətrafında sıx birləşmək gücünü və işğala 
boyun əyməmək əzmini təsdiqlədi. Dövlət-
xalq-ordu birliyi zəfərin əldə olunmasını 
şərtləndirdi. Prezident İlham Əliyev dip-
lomatik məharəti və yenilməz sərkərdəlik 
qabiliyyəti ilə qazanılan uğurlarla xalqa 
özünü sevdirdi. 

Vaqif BAYRAMOV,  
“Xalq qəzeti”

Azərbaycan bayrağı qürur 
mənbəyimiz, canımız, ürəyimizdir 
(əvvəli 1-ci səhifədə)

Prezident İlham Əliyev Şuşa-
da, Ağdamda, Füzulidə, Zəngilanda, 
Cəbrayılda və işğaldan azad edilmiş digər 
bölgələrimizdə dövlət bayrağımızı qaldır-
mazdan on il qabaq– yenə də sentyabr 
ayında demişdi: “Bizim bayrağımız qürur 
mənbəyimizdir. Bizim bayrağımız canı-
mızdır, ürəyimizdir”. On il sonra Prezident 
həmin qürur mənbəyimizin, canımızın, 
ürəyimizin qabağında diz çökdü və onun 
Vətənimizin bütün ərazilərində dalğalan-
ması münasibətilə xalqımızı təbrik etdi. 

İnanırıq ki, müzəffər Ali Baş Koman-
danımız bu bayraq sevgisini, dövlət 
atributlarımıza ehtiramı atası, bütün 
azərbaycanlıların xilaskarı, ümummilli 
lideri olan Heydər Əliyevdən əxz etmişdir. 
Çünki Heydər Əliyev ötən əsrin əvvəlindəki 
müstəqil Azərbaycanın üçrəngli bayrağının 
70 ildən sonra dövlət atributu kimi qaldırıl-
masının təşəbbüskarı və icraçısı olmuş-
dur. Doğrudur, həmin tarixdən əvvəl də 
Azərbaycan Xalq Cümhuriyyətini, bayrağı 
meydanlara, mitinqlərə gətirilirdi. Ancaq 
həmin faktlar azadlıqsevər insanların 
özfəaliyyəti səviyyəsindən kənara çıxmır, 
rəsmi və ya tarixi əhəmiyyət kəsb etmirdi. 

Tarixi mənbələrdə oxuyuruq ki, 
Azərbaycan Xalq Cümhuriyyətinin yadigarı 
olan həmin bayraq 1990-cı il noyabrın 
17-də Naxçıvan Muxtar Respublikası 
Ali Məclisinin sədri,  ümummilli lider 
Heydər Əliyevin təşəbbüsü və rəhbərliyi 
ilə keçirilən sessiyada Naxçıvan Muxtar 
Respublikasının dövlət bayrağı kimi təsdiq 
edilib. Eyni zamanda, Naxçıvan Mux-
tar Respublikası Ali Məclisi Azərbaycan 
SSR Ali Soveti qarşısında bu bayrağın 
Azərbaycanın rəsmi dövlət rəmzi kimi 
tanınması haqqında vəsatət qaldırıb. 

1991-ci il fevralın 5-də Azərbaycan 
Respublikası Ali Soveti vəsatətə baxıb və 
bu bayrağın yenidən Azərbaycanın Dövlət 
Bayrağı kimi qəbul edilməsi haqqında 
qərar qəbul edib. Sonralar ümummilli lider 
bu barədə deyirdi: “Mən belə fikirdəyəm 
ki, Naxçıvan Muxtar Respublikası  Ali 
Məclisinin qəbul etdiyi qərarlar Azərbaycan 
Respublikasının işinə çox təsir etdi və 
Azərbaycan rəhbərliyi bir neçə belə qərarın 
qəbul edilməsində məcburiyyət qarşısında 
qaldı. Naxçıvan Muxtar Respublikasının 
üzərində bu bayraq 1990-cı il noyabrın 
17-də, Azərbaycan Respublikasında isə 
1991-ci il fevralın 5-də dalğalandı”.

Xatırladaq ki, Azərbaycan Xalq 
Cümhuriyyətinin üçrəngli  bayrağı ilk dəfə 
1918-ci il noyabrın 9-da Bakıda, hökumətin 

iclasında qəbul edilib və iclasın keçirildiyi 
Azərbaycan Xalq Cümhuriyyəti Nazirlər 
Şurasının binası (indiki Azərbaycan Res-
publikasının Dövlət Neft Şirkətinin “Azneft” 
İstehsalat Birliyinin binası) üzərində qaldı-
rılıb. 1920-ci il aprelin 27-nə - Azərbaycan 
Xalq Cümhuriyyətinin süqutuna qədər 
dövlət statusuna malik olan bu bayraq 
1920-ci il mayın 3-də Azərbaycan Parla-
mentinin binası üzərindən endirilib.

Həmin tarixi fakta böyük ehtiramla 
yanaşan Azərbaycan Prezidenti İlham 
Əliyevin 2009-cu il noyabrın 17-də im-
zaladığı sərəncamla hər il noyabrın 9-u 
ölkədə Dövlət Bayrağı Günü kimi qeyd 
edilir. 2010-cu il sentyabrın 1-də Bakıda 
Dövlət Bayrağı Meydanının təntənəli açılış 
mərasimində çıxış edən dövlət başçı-
mız demişdi ki, bizim bayrağımız Dağlıq 
Qarabağda, Xankəndidə, Şuşada dalğa-
lanacaqdır. O günü biz hər an öz işimizlə 
yaxınlaşdırmalıyıq və yaxınlaşdırırıq. Eşq 
olsun, Azərbaycan bayrağına!.

O vaxt erməni ideoloqları İlham 
Əliyevə cavab vermək istəyəndə yenə də 
mifdən, nağıldan danışmışdılar. Erməni  
separatçı rejiminin bəzi nümayəndələri 
o vaxt demişdilər: “Ancaq bir halda 
Azərbaycan bayrağı Şuşada qaldırıla bilər:  
əgər Azərbaycan Dağlıq Qarabağ Res-
publikasını tanısa və Azərbaycan Dağlıq 
Qarabağda öz səfirliyini açsa”. Yəni olduq-
ca iyrənc, təkəbbürlü və təhrikedici fikirlər 
idi.  Dövlət başçımız Şuşada xatırlatdı ki, 
indi həmin ermənilər siçan kimi gizləniblər, 
dillərini qoyublar qarınlarına. Bir kəlmə də 
söz deyə bilmirlər: “Biz buraya qalib kimi 
gəlmişik, bayrağı da qaldırmışıq, azad edil-
miş bütün torpaqlarda Azərbaycan bayrağı 
dalğalanır. Döyüşə-döyüşə gəlmişik”.

Dövlət bayrağımız haqqında 
danışarkən xüsusilə qeyd edilməli 
məqamlardan biri də ölkəmizin beynəlxalq 
aləmə inteqrasiyasının gündən-günə  
genişləndirilməsidir. Çünki bu gün BMT, 
ATƏT, Avropa İttifaqı, NATO, Avropa Şu-
rası, İslam Əməkdaşlıq Təşkilatı, Qoşul-
mama Hərəkatı, MDB, Türkdilli Dövlətlərin 
Əməkdaşlıq Şurası, ümumiyyətlə, dünya-
dakı bütün beynəlxalq təşkiatların mənzil 
qərargahı qarşısında dalğalanan bayraqlar 
arasında üçrəngli Azərbaycan bayrağı da 
var. 

Bundan başqa, dünyanın yüzə yaxın 
ölkəsində Azərbaycan səfirliyi, konsulluğu-
muz,  ticarət nümayəndəliyimiz fəaliyyət 
göstərir və onların hamısının inzibati bina-
sının önündə dövlət bayrağımız var. Eləcə 

də dövlət başçımızın yürütdüyü idman və 
gənclər siyasətləri nəticəsində hər il dün-
yanın onlarca ölkəsində keçirilən idman 
yarışlarında Azərbaycan bayrağı dəfələrlə 
qaldırılır. İdmançılarımızın bizə bəxş etdiyi 
ən möhtəşəm sevinc isə Ermənistanda 
keçirilən cüdo üzrə dünya birinciliyində 
Azərbaycan Dövlət Bayrağının İrəvanda 
qaldırılması idi.

Dövlət bayrağı haqqında danışarkən 
haqlı olaraq fəxr etdiyimiz məqamlardan 
biri isə sözün bütün mənalarında,  daha 
ucadadır. Belə ki, kosmosdakı Azərbaycan 
rabitə peyklərinin hər üçünün üstündə 
üçrəngli bayrağımız təsvir olunub.

Azərbaycan bayrağı elm, incəsənət, 
ədəbiyyat və mədəniyyət xadimlərimizin də 
qürur,  ilham mənbəyi kimi daim dillərdədir. 
Görkəmli  şair Ramiz Qusarçaylının bir 
neçə il əvvəl qələmə aldığı “Azərbaycan 
bayrağı” şeiri isə bizim Şuşaya qayıdacağı-
mıza olan inamı, ümidi artırdığına görə az 
qala bütün ölkə əhalisinin dilində əzbərdir. 

Sənsən Azadlıq eşqim, sənsən Hürr 
– deyəcəyəm,

Ən son nəfəsimdə də sənə şeir 
deyəcəyəm.

Şuşada sən qonduğun daşa pir 
deyəcəyəm,

Çəkəcəyəm gözümə kölgən düşən 
torpağı

Azərbaycan bayrağı!
Azərbaycan bayrağı!

Bu sətirləri 44 günlük müharibə 
dövründə  cəbhə xəttinə ən yaxın olan 
rayonlarımızdan birindəki hərbi hospi-
talda çalışmış tibb bacısının telekamera 
qarşısında göz yaşları ilə  danışdığı  faktla 
tamamlamaq istəyirəm: – Xəstəxanamıza 
gətirilən bütün yaralıların ya cibində, ya 
da sinəsinin üstündə Azərbaycan bayrağı 
var idi. Sağalıb bizdən ayrılanda hamı 
öz bayrağını istəyib götürürdü. Sağal-
mayan, şəhid olan yaralıların bayrağını 
isə tibb işçilərindən kimsə müqəddəs 
ziyarətgahdan gətirilmiş tutiyə kimi saxla-
yırdı.

İnanırıq ki, Dövlət Bayrağımıza olan 
bu sevgi, bu ehtiram dövlətimizin yüz illər 
boyu yaşamasına zəmin olacaq. 

Bayrağımız daim ucalarda olsun!
Qarabağ Azərbaycandır!

İttifaq MİRZƏBƏYLİ,  
“Xalq qəzeti”

Azərbaycan-ABŞ ikitərəfli münasibətlərinin 
inkişaf perspektivləri müzakirə olunub

Noyabrın 6-da Azərbaycanın xarici işlər 
naziri Ceyhun Bayramov ABŞ Dövlət katibinin 
köməkçisinin Qafqaz məsələləri, regional 
münaqişələr və Cənubi Avropa məsələləri üzrə 
müavini Erika Olsonla görüşüb.

Azərbaycan Respubli-
kası Xarici İşlər Nazirliyinin 
mətbuat xidməti idarəsindən 
AZƏRTAC-a bildiriblər ki, 
nazir Ceyhun Bayramov ABŞ 
Dövlət katibinin köməkçisinin 
regiona səfəri çərçivəsində 
Azərbaycanda olmasının 
Azərbaycan-ABŞ ikitərəfli 
münasibətlərinin inkişaf 
perspektivlərinin müzakirəsi, 
habelə regiondakı cari 
vəziyyətlə tanışlıq baxımın-
dan əhəmiyyət kəsb etdiyini 
bildirib. Ölkələrimiz arasında 
uzun və uğurlu tərəfdaşlıq 
münasibətlərinin mövcud oldu-
ğu vurğulanıb.

 ABŞ Dövlət katibi-
nin köməkçisinin Qaf-
qaz məsələləri, regional 
münaqişələr və Cənubi Avropa 
məsələləri üzrə müavini Erika 
Olson səfəri çərçivəsində 

Azərbaycan Respublikasının 
Prezidenti ilə çox məhsuldar 
görüşün keçirildiyini qeyd 
edib. Azərbaycanın NATO-
nun sülhməramlı missiyası 
çərçivəsində Əfqanıstanda 
təhlükəsizliyin təmin 
edilməsinə verdiyi dəstək 
yüksək qiymətləndirilib və bu 
xüsusda təşəkkür ifadə olunub.

 Görüşdə tərəflər 
postmünaqişə mərhələsində 
bölgədə mövcud olan cari 
vəziyyət ətrafında fikir 
mübadiləsi aparıblar. 

C.Bayramov üçtərəfli 
bəyanatların icrası ilə bağlı 
Azərbaycan tərəfindən birtərəfli 
qaydada atılan addımlar 
barədə qarşı tərəfə məlumat 
verib.

Görüşdə tərəflər qarşı-
lıqlı maraq doğuran digər 
məsələləri müzakirə ediblər.

